PREDGOVOR PROF. DR. ASIM MUJKIĆ
Najnovija knjiga profesora Ibrahimagića predstavlja obimniji izbor dužih ili kraćih eseja, studija,kritika, komentara i natuknica, ukupno njih devedeset. Interdisciplinarnog je karaktera obuhvaćajući u najširem smislu politologiju, pravo, sociološko-kulturološke analize, historijske osvrte uz monografske prikaze važnih aktera bosansko-hercegovačkog naučnog, državnog i političkog identiteta kao što su Hasan Kafija Pruščak, Hamdija Ćemerlić, Husein Ćišić, Mehmed Spaho, Hamdija Pozderac i Alija Izetbegović. Ono što čini knjigu posebno vrijednom je to da predstavlja svojevrsnu intelektualnu hronologiju najvažnijih događaja, nadanja, razočarenja, ideja, prijedloga, analiza i osvrta koji zasijecaju čvorišne tačke u konstrukciji bosanskohercegovačke političke zajednice u protekle dvije decenije. Riječ je najprije o problemima, kako sam autor u uvodu navodi, identiteta, integriteta i suvereniteta države BiH i položaja Bošnjaka kao njezinog konstitutivnog naroda. Rekao bih da, koliko je meni poznato, niti jedan rukopis iz ovih oblasti ne obuhvaća cjelovitiju sliku bosanskohercegovačko-bošnjačke perspektive u proteklih 20 godina nezavisnosti BiH kao ovaj spis profesora Ibrahimagića. Iz jednog u drugi tekst možemo pratiti, hronologiju artikuliranja, lutanja, dovođenja u znak pitanja, promišljanja smisla bosanskohercegovačke države i pozicije bošnjačkog naroda u njoj. 

Osim ove nesumnjivo naučne dimenzije tekstova, ova zbirka predstavlja i historijski podsjetnik na sve one teške dileme i iskušenja pred kojim su se nalazile probosanske snage a koje su im nametali prečesto filmski brzi slijedovi događaja u kojima je trebalo razabirati smisao i donijeti važne odluke. Sjetimo se samo problema prouzročenih pritiscima i raspravama oko prihvaćanja Owen-Stoltenbergovog mirovnog plana koji je podrazumijevao temeljitu etno-teritorijalnu prekompoziciju BiH na osnovu rezultata počinjenog genocida i etničkog čišćenja postignutog ilegalnom upotrebom vojne sile stranih država. Bili su to prijelomni trenuci u historiji jednog naroda i države koji je bio suočen s tvrdom, a Ibrahimagić će u svojim analizama pokazati lažnom dilemom, biološkog nestanka ili prihvaćanja labavog pseudo-konfederalnog saveza mini nacionalnih država koji bi obesmislio samu ideju bosanskohercegovačke države. Tu su zatim, dramatična iskušenja Prvog bošnjačkog sabora, nametnutog washingtonskog sporazuma, odnosa prema genocidu u svijetlu neviđenog pokolja u Srebrenici, a potom i nedorečenosti na brzinu sklepanog Dejtonskog mirovnog sporazuma kojima je Ibrahimagić posvetio dužnu pažnju od samog početka pa do današnjeg dana.  Svi ovi i niz drugih dramatičnih momenata koji su značajno uticali na oblik vladavine i uređenje bosanskohercegovačke države popraćeni su ne samo Ibrahimagićevim osvrtima i analizama već i nizom konkretnih ustavnih, zakonskih, političkih i institucionalnih rješenja koja je Ibrahimagić u dvodecenijskom kontinuitetu predlagao najodgovornijim političarima u BiH i najširoj javnosti i to s ciljem prevazilaženja blokada i lakšeg funkcioniranja ove naše kompleksne političke zajednice. 

Ono što je, po mom sudu, najvažnija karakteristika pristupa profesora Ibrahimagića tim ključnim problemima u proteklih dvadeset godina je njegovo najdublje uvjerenje da su najviši standardi demokratije i demokratske institucije krajnja linija odbrane kako BiH tako i bošnjačkog naroda. U ona vremena vojno-političkih pritisaka, egzistencijalne drame kroz koju su prolazili građani BiH u cjelini insistiranje na demokratskim principima nasuprot oportunom modelu etnonacionalne homogenizacije koji se činio spasonosnim rješenjem na dohvat ruke predstavljao je rijetko viđen čin građanske i intelektualne hrabrosti i odgovornosti. Ibrahimagić se u tim sudbonosnim trenucima obraćao javnosti nizom kraćih, jezgrovitih tekstova objavljenim u dnevnoj štampi što pokazuje da je on bio angažirani intelektualac koji pokušava djelovati na javni diskurs i to ne s akademskih, profesorskih visina, nego nuđenjem jednostavnih obrazaca interpretacije i razumijevanja naše kompleksne društveno-političke problematike što je bilo od izuzetne važnosti za šire javno promišljanje i debatu. Bez takvog predanog djelovanja, važne odluke bi bile prepuštene jedino trenutnim hirovima predstavnika političkih elita. 

Mora se, nakon uvida u knjigu reći i sljedeće: ne postoji niti jedan važan, strukturni društveno-politički problem koji se u posljednjih dvadeset godina pojavio a da ga nije analizirao, interpretirao te akademskoj i široj javnosti prezentirao profesor Ibrahimagić. Još važnije, niti jedna od tih analiza nije prošla bez konkretnih prijedloga za rješenje alterantivnih pristupa čak i kada nam se činilo da nešto, kako se uobičavalo govoriti u posljednjih dvadeset godina 'nema alternativu'. Profesor Ibrahimagić je uvijek bio u stanju da ponudi alternativu, pokazati nam da se o nekom problemu može misliti i na drugačiji način, da može biti bolje. Slagali se mi ili ne slagali s nekim njegovim promišljanjima ili ponuđenim rješenjima, neizbježno nam se nameće zaključak da je kroz rukopis Omera Ibrahimagića u posljednjih dvadeset godina savremena bosanskohercegovačka država zadobijala prijeko potreban vokabular svoje političke i društvene samosvijesti. Kroz ove tekstove Bosna je po prvi put sistematski promišljala samo sebe u svojim okvirima, što Ibrahimagića čini jednim od rijetkih autora koji je ostao vjeran toj zadaći. 
Da bi što uspješnije kontekstualizirao svoje mišljenje i podvukao ono što je smatrao izuzetno važnim za fundamentalne karakteristike bosanskohercegovačke državnosti i identiteta, Ibrahimagić je u prolegomeni knjige izvršio odabir tekstova drugih autora i dokumenata od vremena nastanka Bosne pa do današnjih dana, što ovu knjigu čini još vrijednijom.

Druga važna karakteristika Ibrahimagićevog pravnog i političkog mišljenja, uz privrženost demokratskim principima, institucijama i rješenjima je, a to sam već nagovijestio, nevjerovatna energija, optimizam i uvijek otvorena politološko-juristička imaginacija koja se nikada ne miri s bezizlaznošću. Tom imaginativnom inventivnošću on cijeli jedan niz naizgled bezizlaznih pravnih i političkih situacija plauzibilno transfromira u izvedive i demokratskim standardima prihvatljive moguće pravce djelovanja. Poput rasprava koje su pratile američki ustav od njegovih početaka u kojima se akteri debate dijele na 'bukvaliste' i 'kontekstualiste', Ibrahimagićev iznenađujući kontekstualizam usidren na demokratskoj viziji BiH kao moderne demokratske države u kojoj se afirmiraju nacionalni, politički i kulturni interesi , kako on kaže, na jedan građanski način dokazao se kao jaka brana pred poplavom domaćih bukvalista, koji bi insistirajući na takozvanom 'slovu' Dejtonskog ustava najradije zadržali  ono što je stečeno ratnim djejstvima, pa čak i ako to znači, a u principu mora da znači, redukciju građanskih prava i sloboda svih građana ove zemlje. 
S tim u vezi, ono što bih posebno istakao je to da se Omer Ibrahimagić nije odricao građanskog demokratskog okvira ni onda kada je BiH bila kao država na rubu opstanka. U pismu upućenom Izetbegoviću i Reisu Ceriću 22.7.1993. Ibrahimagić se drznuo raskrinkati ono što je s pravom nazvao 'lažnom dilemom' – država ili narod, a koja je tih sudbonosnih dana počela uzimati maha i na teritorijima pod kontrolom Armije RBiH. Ibrahimagić je zdravorazumski jasno pokazao da bez države građani BiH i bošnjački narod ne bi imali nikakvu budućnost. „Ako sačuvamo državu“, rekao je tada Ibrahimagić, „sačuvaćemo i narod, ako izgubimo državu, izgubićemo i narod. Narod će biti privremeno smješten u rezervate o kojima će se brinuti UN do definitivnog njihovog raseljenja i nestanka“. Nestankom države, narod privržen Bosni i Hercegovini prestati će biti političkim subjektom i postati objektom tek humanitarne skrbi. Ibrahimagić je tada detektirao jednu izuzetno opasnu strategiju nekih od ključnih aktera međunarodne zajednice da se sa ravni političkog, cijeli bosanski problem, preseli na ravan humanitarnog. Biti humanitarni problem znači prestati biti politički problem, što također znači depolitizirati građane BiH koji su se upravo kao politički subjekti izrazili na Referendumu za nezavisnost 1992. gdje u budućnosti vide svoju političku zajednicu i u krajnjem, znači prostor BiH pretvoriti u puki geografski pojam otvoren za posezanja drugih političkih subjekata. Opasnosti ove depolitizacije na žalost prisutne su u i oko BiH i danas. Naime, i danas je u glavama nekih uglednika i nacionalnih dušebrižnika prisutna ista dilema koja može da dovede do novih formi depolitizacije, pa da se tako naprimjer Bošnjaci reduciraju s političkog na usko-konfesionalni subjektivitet. Zato je upravo ovaj kratki Ibrahimagićev tekst trajna opomena i ako se jednom bude pravila antologija ključnih tekstova koji svjedoče kontinuitet bosanskohercegovačke državnosti on će u njoj zasigurno imati svoje mjesto. 

Većina tekstova, bez obzira na vrijeme kada su nastajali i danas su zastrašujuće aktuelni – premda mislim da bi Ibrahimagić lično bio najsretniji da možemo reći da to više nisu. Na žalost, reaktualizirane su, nakon kratkotrajnog poratnog zatišja one stare ideje i pritisci da se država etnički podijeli, da konstitutivni narodi obrazuju svoje nacionalne republike i s tim u vezi pritisak je posebno usmjeren na bošnjački blok unutar kojeg još uvijek dominira svijest o presudnoj važnosti bosanskohercegovačkog državno-pravnog okvira. Pozivanje bošnjačkih političara na ovaj okvir vješto se ideološki interpretira kao unitarističke pretenzije. Tekst Omera Ibrahimagića je svjedočanstvo da, suprotno od sve učestalijih i reaktiviranih optužbi na račun 'unitarizma Sarajeva', u tom gradu ta opcija nije nikada bila uzimana za ozbiljno. Zatim, takozvano 'partnerstvo nacionalnih blokova' što se sa svakim izborima u BiH, uključujući posebno ove posljednje od 2010, reaktualizira uvlačeći u svoju nakaradnu logiku čak i važne međunarodne aktere (Angela Merkel), za Omera Ibrahimagića je nedemokratska institucija koja kako autor u jednom tekstu kaže, proces odlučivanja izvlači iz vlade i parlamenta u vrhove partnerskih stranaka, čime se dovodi u pitanje ustavno funkcioniranje države i njenih institucija i uvodi etno-oligarhijski model vladavine.

Više je nego jasno, iz tekstova profesora Ibrahimagića, da se ovaj dvodecenijski etnopolitički model ne samo pokazao bezuspješnim, nego se iznova potvrđivao kao destruktivan i opasan. On opstoji isključivo na način generiranja krize i konflikta. U tom svijetlu autor je nekih desetak mjeseci prije potpisivanja Dejtonskog mirovnog sporazuma anticipirao sljedeće: „Ako i bude iznuđeno kakvo takvo mirovno rješenje, odužit će se s njegovom primjenom. Razlog tome će biti da agresor želi u miru ostvariti ono što nije mogao ostvariti ratom: dugoročno osporavanje bosanske državnosti kroz opstrukciju svakog dogovora“. Nije li ova konstatacija precizna kvalifikacija svih postdejtonskih godina? Najnoviji politički pritisci kojima se iznova nameće nedodirljivost takozvanog autentičnog etničkog predstavljanja uz pojačan pritisak na 'Sarajevo' (što god pod time podrazumijevali) da konačno prihvati etničku teritorijalizaciju na temelju takozvanih realnosti na terenu, jasan je pokazatelj aktualnosti ratnih ciljeva koje smo mogli čuti sa skupštinskih klupa u jesen 1991 od poslanika SDS-a ili sa utemeljiteljskog skupa HZ Herceg-Bosne u novembru te godine. Ovaj dvodecenijski pritisak bio je i ostao usmjeren na ono što Omer Ibrahimagić naziva 'dvjema konstantama BiH': prva – teritorijalna izmiješanost stanovništva i ravnopravnost sva tri njena naroda na cijelom državnom prostoru i druga – da se Bosna ne da podijeliti, da je etnički nedjeljiva. 
Paralelno s promišljanjem i artikuliranjem fundamentalnih demokratskih okvira za jedno složeno društvo kakvo je bosanskohercegovačko, Omer Ibrahimagić je značajan dio svog intelektualnog napora posvetio promišljanju i artikuliranju bošnjačke nacionalne svijesti, pokušavajući, s jedne strane naglasiti njegovu sudbinsku vezanost za historiju i prostor BiH, a s druge strane definirati njegove ključne identitetske odrednice. Važno je napomenuti da pri tome Ibrahimagić nije pokušavao po analogiji 'susjednih' destruktivnih nacionalizama koji su značajno obilježili najnovije razdoblje bosanskohercegovačke povijesti, Bošnjake apstrahirati iz šireg bosanskohercegovačkog konteksta kojega u bitnom smislu karakterizira susret i identitetsko oblikovanje u interakciji s drugim, jedno široko međusobno prožimanje u zajedničkom tkanju komunikativne mreže bosanskohercegovačkog društvenog i kulturnog horizonta. Političku dimenziju bošnjačke opstojnosti on uvijek vezuje za državni okvir BiH i bosanstvo u političkom, državljanskom smislu. Za autora bošnjaštvo ima smisla jedino ako se razumijeva u širem kontekstu bosanstva i to je aksiom njegovog samoodređenja, kao što, podjednako, velikosrpstvo ili velikohrvatstvo ima uopće smisla ako se to bosanstvo,  i uopće  sve  bosansko  negira  na  svakom  koraku i  svim  sredstvima: oružjem, progonstvom, ratnim zločinom, teritorijalnim zaposijedanjem, svakodnevnom praksom diskriminacije, preimenovanjima gradova, sela, ulica i trgova i tome slično. Autor šire razrađuje tezu po kojoj Bošnjaci treba da se, u političkom smislu, zalažu za trostruko priznanje: jednaka zaštita i poštovanje integriteta individuuma, potom kao pripadnika etničke ili kulturne grupe, a na kraju, kao građanina uz jasnu distinkciju između etničkog i državnog naroda. 
Dominantni etnopolitički ustroj unutar kojeg jedina politička relevancija za građanina BiH biva rezervirana samo za njegovu ili njezinu etničku pripadnost već dvije decenije rezultira ne samo kršenjem individualnih prava i sloboda i demontažu državljanskog građanskog identiteta, već i stvaranje pretpostavki da se uz zatečeno etnoteritorijalno stanje na terenu, etnonacionalna politička volja u datom trenutku realizira u vidu klasičnog modela nacionalne države na 'svom teritoriju' unutar BiH. Zbog toga Omer Ibrahimagić stalno insistira da političke organizacije koje se bore za vlast moraju imati vlastite političke programe koji će reflektirati interese cjeline društva, upravo ono opće dobro, nasuprot etno-entitetskom političkom organiziranju koje, kako autor kategorički tvrdi, uopće nije političko organiziranje jer podrazumijeva samo interese svoje etničke grupe, ali ne i interese društva kao cjeline ili interese svih građana u državi kao njenih političkih subjekata.

Dakako, plodna misao Omera Ibrahimagića ostavlja mjesto i pravo na neslaganje. Između ostalog, ne slažem se s autorom da Bošnjacima treba nešto kao 'nacionalni program'. Takve dokumente smatram s jedne strane opasnim i podložnim svakovrsnom manipuliranju, a s druge strane anahronim jer vode u klasično, devetnaestovijekovno nacionalno utemeljivaštvo. Također mislim da je korisnost institucionalnog zaokruživanja bošnjačkog naroda u vidu sabora upitna, osobito ako se ima u vidu historijat i posljedice institucionaliziranja druga dva bosanskohercegovačka naroda. Ali sva ova i druga pitanja ostaju otvorenim za široku raspravu koju upravo otvara Ibrahimagić.

Zbog svega navedenog smatram da je objavljivanje ovog rukopisa od izuzetnog značaja za širu javnost, a osobito za akademsku zajednicu i njen najmlađi dio, studente koji će, uvjeren sam naći dovoljno poticaja da sami kritički počnu preispitivati ovu uistinu zbunjujuću i naizgled besperspektivnu stvarnost. 

